
Gizakien 3.300 bat lagin biltzen ditu Gasteizko DNA bankuak; alzheimerra, parkinsona eta aho minbizia ikertu, 1936ko gerrako hobietako hezurrak aztertu, kasu penaletan kolaboratu eta ahaidetasun probak egiten dituzte han, besteak beste.

Odolaren sekretuak, ondo gordeta

Anakoz Amenabar - Gasteiz

Ez dago urrerik, baina altxorraren pare gordetzen du Euskal Herriko Unibertsitateak Gasteizko DNA (azido desoxirribonukleiko) bankua. Zientzialarien ikerketetarako lagin sorta zabala bildu eta kudeatzeaz arduratzen dira han. Laginak gordetzearekin batera, ikertzaile talde propioa ere badu bankuak, 2005. urteaz geroztik. Besteren artean, parkinson eta alzheimer gaitzak ikertzen eta ahoko minbiziaren diagnostiko goiztiarra egiteko lanean dabiltza. Aitatasun probak egiten dituzte, merkaturatzen diren elikagaiek zehaztutako osagaiak dituzten aztertu eta memoria historikoaren proiektuetan ere parte hartzen dute. 

Banketxeetan bezala, Gasteizko DNA bankuko segurtasun neurriak ere zorrotzak dira. Neurtu ezin daitekeen balioa du han gordetako lagin bakoitzak, gaitz edo adin zehatz batengatik lortzeko zailak edota ezinezkoak direlako askotan. P3 segurtasun maila du laborategiak; P4 mailakoa bakarrik da seguruagoa, ebola birusa gordetzen dutenena. 

Urte berriarekin batera, Farmaziako Fakultatea utzita, Lucio Laskarai egoitza dute lantoki. Gizakien 3.300 lagin baino gehiago biltzen ditu eta animalien 650 inguru. Askotariko laginak aurki daitezke ondo gordetako izozkailuetan: neuroendekapenezko gaitzenak, 95 urte baino gehiagoko lagunenak, diasporako euskaldunenak, hainbat itsasotako bakailaoenak. «Aniztasun horri esker zientzialariek euren etorkizuneko edozein ikerlan egiteko lehenengo elementua izatea posible da. Izan ere, lagin bilduma biltzeko, hiru edo lau urteko lana beharrezkoa da», azaldu du Marian Martinez de Pancorbo DNA bankuko arduradunak. Eskatzen duten ikertzaileen egitasmoa ebaluatu eta gaindituta, eskuragarri izango dute biobankua. «Azken batean banketxe baten antzekoa da hau, baina interes bakarra ikerketa da honetan». Parkinsonaren inguruko ikerketa egin nahi duenak, esaterako, hilabete batzuetan izango ditu prest laginak lanean hasteko. Animalien DNA bilduma ere badago eta etorkizunean mikrobio eta landareen bilduma osatzeko asmoa dute. 

Odol edo listu laginak izan daitezke, egoeraren arabera. Odola arin eraman behar da laborategira, kaltetu ez dadin, eta barra kode batekin izendatu. Odolean linfozito eta globulu gorriak banatzen dira, lehenengoetatik DNA ateratzeko eta bigarrenetik zelulak. «Hauek betikotu daitezen eta sekula agortu ez, prozesu baten bitartez ugaltzen dira. Batik bat, edadetuen edo gaitz arraroak dituztenen kasuan, zaila baita berriz lagin horiek lortzea». DNA zeroz azpitik 20 graduko tenperaturan gordetzen dute, eta tenperatura baxuagoan zelulak. 

Bankuarekin batera, Biomics ikerlan taldea ere badabil lanean laborategian. Neuroendekapenezko gaitzak dituzte ardatz talde horretakoek. Alzheimer eta parkinson gaitzak dituzten lagunekin lan egiten dute, haren garapena aurreikusten duten mutazio genetikoak identifikatzeko asmoz. Alzheimerrari dagokionez izan dira aurrerapen handienak; joan den urtean Nature Genetics aldizkariak argitaratu moduan, arriskua duten bi gene berri aurkitu zituen Gasteizko taldeak.

Alzheimerrean pausoa 
Frantziako Gobernuaren ekimenez, ardatz atlantiarretik gertu zeuden laborategiek parte hartu zuten ikerketan. Familian gaitzaren aurrekaririk ez duten gaixoekin egin zen. Ordura arte APOE izeneko genea ezaguna zen, zeina alzheimerra izateko arrisku faktore baita. Halere, baziren gene hori izan ez eta gaitza zutenak. Ikerketaren arabera, beste bi agertu ziren. «Horrek esan nahi du arriskuaren berri badugu ahalik eta azkarren neurriak jartzen joan gaitezkeela. Ez itxoin gaixotasuna garatu arte, baizik eta aurretik tratamendu egokiak bilatu». Gaur egun, antzematen denerako neurona galera handia izaten da, eta asmoa arriskua duten lagunak %90ean aurreikustea da. «Sendatzea zaila da gaur-gaurkoz, baina gaixotasuna moteltzea nahikoa da, berandu agertzen delako eta ziurrena zahartuta hilko garelako lehenago». 

Alzheimerrarekin batera, prionopatia moduko gaitzak ere ikertzen dituzte, eta aho, bular eta gibeleko minbizien diagnostiko goiztiarra lortzeko saioak egiten dituzte. Alterazioak detektatzea da helburua, zelulak tumorea izan aurretik. «Emaitza onak izaten ari gara, batez ere aho minbizian. Ikusi dugu badaudela eraldatzen diren geneak, eta arrastoa izan daitezke», nabarmendu du Martinez de Pancorbok. Diagnostiko goiztiarra da xede nagusia. 

Laborategian eskaintzen dituzten zerbitzuen artean ahaidetasun probak ere egiten dituzte, epaileren batek edota banakoek hala eskatuta. Proba egin behar zaien senitartekoen baimenarekin egin daiteke. 

Kriminalistika analisiak ere badira eguneroko jardunaren parte. «Toxikologia Institutuak egiten ditu probak, baina guri kontraproba bidaltzen digute batzuetan. Eta hor urdaila baten edukia, hezurra, denetarik izan daiteke». 1936ko gerrarekin lotutako memoria historikoaren proiektuetan ere parte hartu dute, hezurrak aztertuz. Hezurretan egiten diren probak omen dira zailenak. «Erabat hondatutako hezurrekin lan egin izan dugu, baita 3.000 urte zituzten hezurrekin ere, eta oso zaila da». Auzitegiko medikuekin edo entomatologoek hilotzetan jasotzen dituzten euli edo larbak ere bankuan aztertzen dira. Haren DNA atera eta datu basearekin alderatzen dute sekuentzia. «Hilotza mugitu badute, demagun zelai batera, krimenaren lekua eta hilketaren ordua zehazten lagundu dezake». Heriotzaren moduari dagokionez, berriz, larbaren digestio aparatuaren azterketa toxikologiko batek zehaztu dezake droga edo botiken arrastorik badagoen. Euli batean hilotzarena ez den odola aurkitzeak hiltzailea deskubritzen lagundu dezake. 

Ikerketak egitearekin batera, zientzia gizarteratzea, ezagutzera ematea du helburu Gasteizko DNA bankuak. Horretarako, besteak beste, bigarren hezkuntzako ikastetxeetara eta zientzia museoetara jotzeko asmoa dute.
Marian Martinez de Pancorbo. Gasteizko DNA bankuko zuzendaria

Lan eskerga dute EHUko Gasteizko DNA bankuan, besteak beste adinekoen laginak eta gaitzak dituztenenak aztertzen; etorkizunean, norberaren genoma aztertzeko aukera izango omen da.

«Genomaren entziklopedia dugu; interpretatzea falta da»

A. Amenabar - Gasteiz

Biologia zelularreko katedraduna eta Gasteizko DNA bankuko zuzendaria da Marian Martinez de Pancorbo (Bilbo, 1953). Haren lan taldeak alzheimerra edota parkinsona dutenen laginak ikertzen ditu, besteak beste.

Ezagutuko al dugu genoma osorik? Zer pauso geratzen da alor horretan? 
Mundu bat geratzen da oraindik. Gutxi gorabehera badakigu nolakoa den, gida modukoa dugu. Baina asko geratzen da oraindik, genoma gizaki batzuekin bakarrik egin delako, eta aniztasuna izugarria da. Badago planeta guztiko lagunen genomarekin egiteko proiektu bat: Mila Genoma izenekoa. Entziklopedia handi bat izango bagenu bezala da, baina orain haren adierazpena interpretatzea falta zaigu, zelulek zenbat proteina egiten dituzten, farmakoek nola eragiten dioten, gaitzekin nolako ondorioak dituzten. Hasten ari gara, eta urte eta erdiko ume baten lengoaia daukagu oraindik. 

Pausoak ematen ari dira, beraz. 
Ez da pausoz pauso doan zientzia, saltoka doana baizik. Helburuak zehaztuta dauzkagu eta bidea zabaltzen ari gara: genomak egoera normalean eta gaixotasunarekin nola funtzionatzen duen jakin nahi dugu. Osasunak zuzentzen du ikerketa gaur egun. 

Horretarako, beharrezkoa izango da manipulazioa? 
Manipulazioa beharrezkoa da. Medikuntza birsortzaileaz ari garenean hori egiten dugu. Badira higatuz doazen zatiak, eta helburua adabakiak jartzea da, birsortzea. Zelulak ezartzen dira edo zelula amak aktibatzen dira sistema birsortu edo lehengoratzeko. Kasu horretan, zelula amak manipulatu egiten dira, noski. Egiten ari gara eta ziurrena etorkizuneko medikuntza izango da. Helburua ez da beste mota bateko gizakiak sortzea, ordea. 

Haur baten genoma aztertuta haren gaixotasunak aurrez ikusteko aukera izango al da? 
Helduko da momentua medikuak bakoitzaren genoma informatikoki gordeta izango duena. Haren arabera, balizko gaixotasunak ezagutuko ditu eta horrekin tratamendu egokia emango dio bakoitzari. Aurreikusteko modu bat izango da. Oraingoz, ordea, oso garestia da hori. 

Genomak baldintzatzen du dena? Nola eragiten dute beste faktoreek? 
Genomak ez du baldintzatuko dena, haur horrek dituen ohiturek eta bizimoduak baldintzatuko dute; oinarria baino ez du emango genomak, gaixotasun bat edo beste izateko arriskurik izango ote duen etorkizunean. 

Intimitatearen muga ez al da gainditzen? Genoma osoa iker daiteke? 
Legeak zehazten du gutxi gorabehera zer iker daitekeen, baina zentzuz jokatzea besterik ez dago. Genomaren ia edozein zati iker daiteke, baina betiere beze-roaren baimenarekin, eta, bezeroak hala eskatuta, datu pertsonalik ez da gordeko laginari lotuta. 

Ikerketarako beharrezko bitartekorik ba al dago? 
Bitarteko asko ez ditugu, baina ikerketak ere hainbat mailatakoak izan daitezke. Lehenengo mailako bitartekoak baditugu, lehen mailako etekinak atera behar ditugu, hori izan behar da helburua. Zure mailari etekina ateratzen badiozu, ikerketa talde handiagoekin parte hartuko duzu. Eta guri ez zaigu beste aukerarik geratzen, ahalik eta etekin gehien atera, talde handiekin lan egiteko.

